
﻿Tutulan ang paggamit sa ATL sa pag-usig sa bayan

Editoryal



Binabatikos at itinatakwil ng Partido Komunista ng Pilipinas (PKP) ang rehimeng US-Duterte at ang Anti-Terrorism Council (ATC) nito sa pagbabansag na “terorista” sa sinasabi nilang 19 na “lider” ng PKP. Karamihan sa kanila’y konsultant ng National Democratic Front of the Philippines (NDFP) sa usapang pangkapayapaan. Noong Disyembre, binansagan din ng ATC na “terorista” ang PKP at Bagong Hukbong Bayan (BHB).

Kung ibabatay sa mga prinsipyo sa batas, arbitraryo at walang klarong batayan ang ginawa ng ATC na pagbabansag na “terorista” sa 19. Pinal ang mga bintang ng ATC kahit wala namang iniharap na ebidensya laban sa isinakdal at kahit walang pagdinig sa korte. Ito ang labis-labis na kapangyarihang hawak ngayon ng ATC sa ilalim ng Anti-Terrorism Law (ATL) ni Duterte. Labag ito sa saligang prinsipyong ligal na nasa balikat ng nagsasakdal ang bigat na patunayan ang kanyang akusasyon. Hindi lamang ang ATC ang nagsasakdal, siya rin ang humuhusga at magpaparusa sa mga tatagurian nitong mga “terorista.” Malaking kahangalan na sinasabing may karapatang idulog ang desisyon gayong hindi naman ipinabatid sa isinakdal ang kanyang krimen.

Lalong ipinakikita ng arbitraryong pagbabansag na mapaniil at anti-demokratiko ang ATL. Malinaw na malinaw ngayon kung paanong ang ATL ay ginagamit na mapang-aping sandata laban sa mga kritiko at kalaban ng pasistang rehimen.

Ang pagbabansag na “terorista” ay nagsasapanganib sa buhay ng mga biktima nito, laluna sa mga konsultant ng NDFP na nakakulong o tinutugis ng mga armadong ahente ng reaksyunaryong estado. Ang gayong pagbabansag, pang-iipit at panunupil na nakatuon sa mga konsultant sa usapang pangkapayapaan ay patraydor na pagsalya ni Duterte sa NDFP sa pagtanggi nitong yumuko o sumurender sa kanyang kapangyarihan. Tahasan itong pagyurak sa kasunduang Joint Agreement on Safety and Immunity Guarantees ng NDFP at Government of the Republic of the Philippines na nagbabawal sa magkabilang panig na tugisin o ipitin ang sinumang tauhan na sangkot sa pag-uusap.

Ang akusasyon sa 19 na personahe na sila ay mga “lider ng Partido” ay lantarang banta sa kanilang buhay. Ang pagsasakdal sa kanila na mga “terorista” ay tulad ng “hatol ng kamatayan” ng mamamatay-taong rehimen.

Ang pagbabansag na “terorista” ay karugtong sa “red-tagging” o pagbabansag na komunista o kasapi ng Partido at hukbong bayan at kampanya ng mga pagpatay o pag-aresto at matagalang pagkukulong sa batayan ng palsipikadong mga ebidensya at gawa-gawang mga kaso. Tinatarget ng rehimeng Duterte ang mga ligal na pwersang sumisigaw ng pambansang kalayaan at demokrasya—ang mga organisasyon ng mga manggagawa, magsasaka, masang minorya, kabataan, kababaihan, nars, titser, karaniwang kawani at iba pang nakikibaka para sa interes ng karaniwang mamamayan.

Ginawa ang “teroristang pagbabansag” sa gitna ng isinasagawang pagdinig sa ATL. Sa tulak ng National Task Force to End Local Communist Armed Conflict (NTF-ELCAC), tahasang winalanghiya ng ATC ang mga mahistrado ng Korte Suprema at inilagay ang deliberasyon nito sa bingit ng alanganin.

Ang pagbabansag na “terorista” ay isa ring desperadong tangka na pagtakpan ang mga krimen ng terorismo ng estado ng rehimeng Duterte. Walang dili’t iba kundi si Duterte mismo ang numero unong terorista ngayon sa Pilipinas. Gamit ang buong marahas na makinarya ng estado—ang mga sundalo at pulis—pinadanak niya ang dugo ng ilampung libong pinatay sa ilalim ng gera kontra droga at gerang kontra-insurhensya upang itaguyod ang kanyang tiranikong kapangyarihan sa buong bayan.

Sa ginawang pagbabansag ng ATC na “terorista” ang mga pwersang progresibo at patriyotiko, pinatutunayan ng pasistang rehimeng Duterte na ang “anti-terorismo” ay isang anti-demokratikong konseptong ginagamit ng imperyalismong US at mga naghaharing uri para supilin ang mga pwersa at kilusang nakikibaka para sa pambansang kalayaan at katarungang panlipunan. Sa buong mundo, ginagamit ng US ang “anti-terorismo” upang bigyang matwid ang armado at pampulitikang panghihimasok nito sa iba’t ibang bansa at supilin ang mga pwersang anti-imperyalista at patriyotiko.

Isa ring desperadong tangka ang ginawang pagbabansag ng ATC para dungisan ang reputasyon ng mga progresibo at rebolusyonaryong pwersa. Ang mga binansagang “terorista” ng ATC ay pawang mga aktibista at rebolusyonaryo na kilala sa buong buhay nilang pag-aalay ng kanilang talino at lakas sa paglilingkod sa masang Pilipino. Kilala silang lahat na kasama ng sambayanan na tumindig laban sa mga diktador at tirano. Lahat sila’y nagsakripisyo ng kani-kanilang personal na ambisyon at makasariling interes. Hindi katulad ng mga burukrata-kapitalista, hindi sila nagkamal ng yaman o kaya’y naging pabigat sa mamamayan. Kilala silang mga tapat na lingkod ng bayan at tagapagtaguyod ng kalayaan at mga karapatan.

Ang gayong pagbabansag para pulaan ang mga makabayan at rebolusyonaryo ay matagal nang gawi ng mga naghahari-harian sa Pilipinas. Tinawag silang mga “bandido” at mga “insurekto” ng mga dayong mananakop para bigyang matwid ang armadong panunupil at tabunan ang kanilang sigaw para sa kalayaan. Lahat ng mga tunay na bayaning Pilipino—sina Andres Bonifacio, Macario Sakay, ang mga Dagohoy at Ricarte—ay pawang naging biktima ng gayong mapanirang pambabansag. Pinatunayan ng kasaysayan na ang mga nagbansag sa kanila ang tunay na mga kaaway ng sambayanang Pilipino.

Tiyak na ibayo pang gagamitin ni Duterte ang ATL laban sa lahat ng lumalaban sa kanyang pasistang paghahari. Gagamitin niya ito upang sagasaan ang lahat ng magiging sagabal sa kanyang ambisyon na manatili sa poder sa anyo ng isang pasistang diktadura o pagmanipula sa eleksyong 2022. Hindi malayong gamitin ito hindi lamang sa mga pwersang pambansa-demokratiko, kundi maging sa konserbatibong oposisyon at iba pang pwersa na nagkakaisa laban sa kanyang tiraniya, korapsyon, pagtalikod sa kapakanan ng sambayanan sa harap ng pandemya at pagtatraydor sa bayan sa usapin ng mga karagatang isinuko sa China.

Dapat lalong mahigpit na magkaisa ang sambayanang Pilipino. Dapat kumilos at makibaka para wakasan sa lalong madaling panahon ang tiraniko at teroristang paghahari ni Duterte.




﻿Ano ba ang napala ng mga Samarnon sa RCSP?

Sa prubinsya ng Samar, 2019 pa nakapailalim sa walang patid na Retooled Community Support Program (RCSP) ng Armed Forces of the Philippines (AFP) ang 11 baryo sa bayan ng Calbiga, lima sa Pinabacdao, at lima sa Hinabangan. Sa panahong ito, binuhusan ng rehimeng Duterte ang mga baryo ng milyun-milyong pondo para sa iba’t ibang proyekto na hanggang ngayon ay hindi pa natatapos.

Para likhain ang ilusyon ng kaunlaran kasabay ng kampanyang kontra-insurhensiya, ipinatupad ng gubyerno at ng militar ang samutsaring proyektong kalsada at tulay, mga proyekto sa ilalim ng pambansang mga ahensya at lokal na gubyerno, National Greening Program, proyektong pangkabuhayan ng National Task Force to End Local Communist Armed Conflict (NTF-ELCAC), programang pagpapasurender at iba pa.

Pero matapos ang dalawang taon, wala pang natatapos ni isang proyektong pang-imprastruktura. Sa sobrang bagal ng usad ng mga ito, nagsisimula pa lamang magbuldos para sa paglalatag ng mga proyektong kalsada. Wala pang nangyayari sa planong pagsemento ng kalsada sa Barangay Guinbanga, Calbiga. Dahil dito, gumawa na lamang ng pansamantalang tulay na gawa sa kahoy ang mga residente. “Malamang di na ‘yan magagawa,” upinyon ng isang residente. “Nakurakot na siguro ang pondo,” dagdag niya.

Ginagamit ngayon ng militar ang bilyun-bilyong pisong pondo ng Barangay Development Program (BDP) ng NTF-ELCAC para lalong ipailalim ang mga baryo sa kanilang kapangyarihan. Ang pagpapatupad ng BDP ay mahigpit na karugtong ng paniniil at pang-aabuso ng mga sundalo. Halimbawa, pinangakuan ng AFP ang mga barangay ng tig-₱20 milyon kung papayag ang mga upisyal at residente na magkampo ang mga sundalo sa barangay o kung “magpalinis ng pangalan” o “susurender” ang mga residente. Sa ilang baryo kung saan walang boluntaryong sumurender, gumagawa ang mga sundalo ng listahan ng mga taong pipilitin nilang “sumuko.”

“Dugo, buhay, at kaguluhan sa hanapbuhay namin,” sagot ni Ka Ruben, isang magsasaka, nang tanungin kung ano ang inihatid sa kanila ng mga operasyong RCSP.

Hindi makakalimutan ng mga magsasaka sa mga baryong may RCSP ang pagpaslang ng mga sundalo sa mga kapitan ng Daligan at Beri sa Calbiga, asawa ng kapitan ng Sinalangtan, isang magsasaka sa Buluan, at isang kabataan sa Minata. Samantala sa Pinabacdao, dalawang magsasaka na ang pinaslang sa Canlubo at isa sa Magdawat. Ilang magsasaka na rin ang kanilang binugbog at tinortyur.

Pasimuno rin ang mga sundalo ng RCSP sa pagsusugal gaya ng sabong at pagbabaraha, iligal na pangingisda sa pamamagitan ng paglason at pagkuryente ng mga ilog, iligal na pagtotroso, pang-aabuso sa kababaihan at panggagahasa sa mga menor de edad.

Kahit ang mga magsasakang nirekrut nila sa CAFGU ay umalis din sa serbisyo dahil sa pang-aabuso ng mga sundalo. Ang pangakong ₱35,000 na sweldo ay nagiging ₱6,000 na lamang, na minsan dumarating sa kanila pagkalipas ng dalawa hanggang tatlong buwan. Dumaranas pa sila ng grabeng pambubugbog, pagmumura at diskriminasyon.

“Kaya nga sa bawat pagdaan ko sa mga ginagawang tulay at kalsada, naaalala ko ang sinapit ng kapwa kongmga magsasaka na naging kapalit ng mga proyektong ito. Hindi matutumbasan ng halaga at proyekto ang kanilang mga buhay.”

Kasinungalingan din ang pangako ng rehimen na itataas ng mga proyektong kalsada ang presyo ng produkto ng mga magsasaka. “Mas naging mura pa nga ang mga produkto namin at naging napakamahal na ng pamasahe.”

Pagtatapos ni Ka Ruben, “Nakamarka na talaga sa isipan ko na sa pakikibaka lang makakamit ng mga mahihirap ang tunay na kaunlaran at kapayapaan.”




Pag diriwang ng #NDF48 sa Northern Samar

MASIGLANG IPINAGDIWANG NG ma sang magsasaka at ng hukbong bayan sa Northern Samar ang ika-48 anibersaryo ng National Democratic Front of the Philippines (NDFP) noong Abril, sa gitna ng kalahating taong nakapokus na operasyong militar ng kaaway. Dumalo sa selebrasyon ang mga residente mula sa anim na baryo na nagkaisang higit pang labanan ang militarisasyon sa lugar.

Ibinahagi sa programa ang kasalukuyang kalagayan ng erya na mula pa Disyembre ng nakaraang taon nakapailalim sa nakapokus na operasyong militar. Binigyang diin sa ulat kung bakit rebolusyon ang nag-iisang solusyon sa kahirapang dinaranas ng taumbayan.




(Koresponsal mula sa Larab)

﻿AMBUS SA PANAY. Limang sundalo ng Scout Platoon ng 61st IB ang napaslang habang lima ang nasugatan sa ambus ng BHB-Panay sa hangganan ng Miag-ao, Iloilo at Sibalom, Antique noong Mayo 15. Ang yunit militar na ito ay sangkot sa pagmasaker sa Tumandok 9 at pagpaslang sa upisyal ng barangay sa Miag-ao at lider magsasaka na si John Farochilin noong nakaraang taon.

﻿




2 lider magsasaka, inaresto sa Caraga

Sa bisa ng inimbentong kaso ng tangkang pagpatay, inaresto ng mga pulis mula sa Caraga at 3rd Special Forces Battalion (SFB) si Marcela Diaz noong Mayo 14, alas-4 ng madaling araw sa Marihatag, Surigao del Sur. Myembro si Diaz ng Kapunungan sa mga Mag-uuma sa Surigao del Sur, na matagal nang nire-red-tag ng militar dahil sa aktibong paglaban para sa karapatan ng mga magsasaka sa lupa. Iginigiit ng mga kaanak ni Diaz, 59, na agad siyang palayain dahil sa malubhang kanser na dinaramdam ng biktima. Ikinulong siya sa Camp Rafael Rodriguez sa Butuan City.

Sa parehong araw, inaresto sa Barangay Banza, Butuan City, Agusan del Norte si Virgilio Lincuna, 70, myembro ng Kilusang Magbubukid ng Pilipinas-Caraga sa gawa-gawang kaso ng pagpatay. Dati na siyang ikinulong noong 2019 dahil din sa inimbentong kaso. Si Lincuna ay bahagyang paralisado dahil sa stroke at hindi halos makalakad.

Noong Mayo 17, inaresto ng mga pulis ang pambansang tagapangulo ng Karapatan na si Elisa “Tita” Lubi, sa kasong bigong pagpatay. Pansamantala siyang nakalaya noong araw ding iyon matapos makapagpiyansa.

Pagpatay. Binaril at napatay ng pinaghihinalaang myembro ng anti-komunistang grupo si Briccio Nuevo, Jr., ministro ng Iglesia Filipina Independiente sa Barangay Poblacion Guihulngan City, Negros Oriental noong Mayo 4. Si Nuevo ay matagal na ni-red-tag ng Kagubak, grupong vigilante na nasa kontrol ng pulis at militar sa prubinsya.

Pagdukot. Dinukot ng hinihinalang mga elemento ng militar si Ed Navalta, koordineytor ng Camarines Sur People’s Organization sa District 1 noong Mayo 18, alas-5 ng hapon sa bayan ng Ragay, Camarines Sur. Hindi pa natatagpuan kung saan siya dinala ng mga militar.

Militarisasyon. Sampung barangay sa Tinambac, Camarines Sur ang okupado ng 9th ID mula pa ikalawang linggo ng Mayo. Kabilang dito ang mga barangay ng San Roque, San Ramon, Salvacion, Pantat at Turo kung saan nagbahay-bahay ang mga sundalo.




﻿Joseph Canlas, dobleng biniktima ng estado

DAAN-DAANG AKTIBISTA AT magsasaka na lulan sa 20 sasakyan ang nagkaraban tungong Arayat, Pampanga upang ihimlay ang abo ni Joseph Canlas noong Mayo 14. Namatay si Canlas, bise-presidente ng Kilusang Magbubukid ng Pilipinas, noong madaling araw ng Mayo 11 dulot ng mga kumplikasyong dala ng Covid-19. Inaresto siya noong Marso 30 at dalawang buwang idinetine sa siksikang kulungan sa Angeles City atCity of San Fernando kung saan nahawa siya ng bayrus. May edad na si Canlas at may sakit na dayabetis.




Rali para sa ayuda, inilunsad sa Kongreso

NAGPIKET ANG 10k Ayuda Network noong Mayo 17 sa harap ng Kongreso sa Quezon City para manawagan ng agarang ayuda para sa lahat, pagpasa ng ₱10,000 Ayuda Bill, ₱100 umento sa arawang sahod, bayad na “leave” dahil sa Covid-19 at ₱15,000 subsidyo sa mga magsasaka. Isinabay ang pagkilos sa pagbubukas ng sesyon ng Kongreso.

Isinumite ng grupo kay Rep. Stella Quimbo, prinsipal na awtor ng Bayanihan 3 sa Kongreso, ang petisyon para sa makabuluhang ayuda na pinirmahan ng may 14,000 indibidwal.

Ang 10k Ayuda Network ay isang alyansa ng mga sektoral na organisasyon na itinatag noong Mayo 15 para itulak ang panibagong serye ng pamamahagi ng ayuda sa mga pamilyang nagdurusa sa ilalim ng mga lockdown.




﻿Bakwit School 7, laya na

NAKALAYA NA NOONG Mayo 14 ang tinaguriang Bakwit School 7 mula sa halos tatlong buwang pagkabilanggo matapos ibasura ng korte sa Davao del Norte ang gawa-gawang mga kaso laban sa kanila. Ang Bakwit School 7 ay sina Chad Booc, Roshelle Mae Porcadilla, Benito Bay-ao, Segundo Milong, Jomar Benag, Esmelito Oribawan at Moddie Mansimuy-at. Inaresto sila sa isinagawang reyd ng pulis sa kampus ng University of San Carlos sa Cebu City noong Pebrero 15. Kinasuhan sila ng kidnapping at iligal na detensyon ng mga batang Lumad.

Bago nito, inagaw ng militar at pulis ang 26 estudyanteng Lumad at “pinauwi” sila sa Mindanao. Labingwalo sa kanila at kanilang mga magulang ay nakapailalim pa sa kontrol ng militar hanggang ngayon.

Sa kabila ng pagbabasura ng kaso ng korte, nagbanta ang NTF-ELCAC noong Mayo 19 na muling magsasampa ng mga kaso laban sa pito.






﻿Laban sa tanggalan. Magkasunod na protesta noong Mayo 17 at Mayo 19 ang inilunsad ng mga manggagawa ng Alaska Milk Corporation sa San Pedro, Laguna matapos magbanta ang maneydsment ng malawakang tanggalan sa kumpanya. Ang Alaska Milk ay pag-aari ng Royal FrieslandCampina, isang multinasyunal na kumpanyang Dutch.

Palayain si Sasah Sta. Rosa! Nagprotesta ang mga kabataan sa harap ng Ateneo de Naga University, Main Campus sa Naga City noong Mayo 14 para ipanawagan ang pagpapalaya kay Sasah Sta. Rosa ng Jovenes Anakbayan at hikayatin ang administrasyon ng unibersidad na sumuporta.

﻿




“Arestuhin ang walang face mask” at masasahol na utos sa lockdown ni Duterte



Muling pinatampok ni Rodrigo Duterte ang kanyang tiranikong pagharap sa pandemya nang arbitraryo niyang iutos noong Mayo 5 na arestuhin ang sinumang hindi nakasuot o mali ang pagsuot ng face mask. Ito ang kanyang naging tugon sa noo’y tumataas na bilang ng mga kaso ng nahawa sa Covid-19. Nagkumahog ang mga ahensya ng gubyerno na magbalangkas ng mga tuntunin sa kabila ng ginawang paglilinaw ng Department of Justice noong Abril na hindi maaaring arestuhin ang sinumang lumalabag sa mga hakbang pangkalusugan, liban na lamang kung marahas silang tumanggi sa paalala ng mga awtoridad.

Dahil sa utos ng diktador, mahigit 18,000 ang sinita ng mga pulis at upisyal ng barangay sa paglabag dito sa loob lamang ng apat na araw. Nag-aabereyds ito ng 4,500 kada araw.

Sa kanila, 904 ang iniulat na inaresto at ikinulong, 8,027 ang pinagmulta at 491 ang inobligang maggawad ng serbisyo sa komunidad. Labas pa sa bilang na ito ang mga inaresto at sinita dahil sa paglabag sa social distancing, curfew at iba pang mga paghihigpit ng rehimen.


Arbitraryong paninita

Mariing pinuna ng National Union of People’s Lawyers (NUPL) ang atas na ito ng pangulo na tinawag nitong “malupit, nakaiinsulto at hindi makatao.” Naninindigan ang grupo na walang batayan sa batas ang ganitong uri ng mga pang-aaresto at detensyon kahit panandalian lamang at hindi dinadala sa presinto. (Marami sa mga “inaaresto” ay dinadala sa barangay hall o mga basketbolan.) Napatunayan ito sa napakarami nang katulad na kaso na ibinasura ng mga korte mula pa noong nakaraang taon.

“Isa na naman itong awtoritaryan na atas na taliwas sa rule of law,” anang NUPL. Ang kawalan ng malinaw na patakaran sa pagpapatupad nito, laluna sa kamay ng abusadong mga pulis, ay magdudulot ng dagdag na pagpapahirap at pagiging arbitraryo.

Kabilang sa napakaraming nasita ng mga pulis si Anna dahil sa hindi maayos na pagsunod sa social distancing. Sinita ang dyip na kanilang sinasakyan dahil sobra umano ang bilang ng mga pasahero.

“Nasa tamang bilang naman ang mga pasahero,” ayon kay Anna. “Sapat ang kaalaman namin sa mga alituntunin kaya nagreklamo kami nang pagmultahin ng ₱500 kada pasahero,” sabi niya.

Pinagbantaan silang ipatatawag sa korte kung hindi magbabayad ng multa sa loob ng limang araw. Bilang estudyante, walang pambayad si Anna kung kaya’t pinili niyang hindi magmulta.

Sa unang kwarto ng 2021, iniulat ang napakaraming paglabag sa karapatang-tao sa pagpaparusa sa mga “lumabag” sa mga paghihigpit ng gubyerno. Kabilang dito si Darren Peñaredondo ng Cavite na namatay matapos 300 beses siyang pinag-iskwat (ehersisyo) ng mga pulis.

Pinagbubugbog naman si Ernanie Jimenez ng mga barangay tanod nang lumabag sa curfew sa kanilang lugar. Karamihan sa mga inaaresto ay pinagsisiksikan sa masisikip na mga selda at pinahihiga sa sahig kung saan bulnerable silang magkahawaan sa Covid-19.

Epekto sa mga kabuhayan

Takot na masita, mapagmulta o makulong ang nasa isip maging ng maliliit na negosyante kung kaya’t napipilitan silang sumunod sa mga paghihigpit kahit pa malaki ang lugi nila dahil dito.

Sa kaso ng pamilya ni Anna, noong kasagsagan ng enhanced community quarantine, alas-5 pa lamang ng hapon ay napipilitan na silang isara ang kanilang tindahan sa palengke. “Gabi na nakakauwi ang mga galing sa trabaho na pwedeng kustomer kaya sobrang tumal (ang benta),” sabi niya.

Ayon naman kay Jenny, isa ring maliit na negosyante, mahigit ₱70,000 ang kabuuang lugi niya dahil sa mga paghihigpit. “Lumiit ang kita dahil sarado ang mga eskwelahan at naka-remote schooling ang mga kabataan. In short, nawala ang target market namin,” sabi niya. Sa panahon ng ECQ, kinailangan din niyang magsara dahil hindi “esensyal” na negosyo ang kanyang maliit na tindahan.

Apektado rin ang mga empleyado niya sa paghihigpit ng sinturon ng kanilang negosyo. “Hindi namin kayang pasahurin ang aming mga empleyado kung wala naman din kaming kita para sa mga araw na sarado ang negosyo,” ani Jenny.

Ayon sa grupong Karapatan, ang militarista at mapagparusang paraan ng pagresolba sa pandemya ay taliwas sa pangangalaga at pagtataguyod sa pampublikong kalusugan. “Pangunahing tinatarget nito ang mahihirap at maging mga kritiko ng rehimen habang napakaluwag sa mga alyado at tuta nito,” dagdag ng grupo.

“Wag naman ’yung parang pinakamaliliit na paglabag ay aarestuhin, kasi alam natin na merong malalaking tao na mas malalaki din iyong mga naging paglabag na hindi naman nga inaresto,” ayon kay Vice President Leni Robredo.

Kalunus-lunos na kalagayan ng mga nars sa gitna ng pandemya



Ginunita ng mga nars sa pangunguna ng Filipino Nurses United (FNU) ang Pandaigdigang Araw ng mga Nars noong Mayo 12 sa pamamagitan ng pagsuot ng pulang face mask at pagbitbit ng mga panawagan para sa makatwirang dagdag sweldo at kaligtasan sa trabaho.Mula pa noong nakaraang taon, panawagan na ng mga nars at ng mga nasa sektor ng kalusugan ang tamang pagtrato sa kanila para maayos nilang magawa ang kanilang trabaho. Hiling nila—sapat na proteksyon, dagdag na personnel at makatarungang kumpensasyon.

Ayon sa pangulo ng FNU na si Maristela Abenojar, “demoralisado na ang mga nars dahil hindi pa rin ipinatutupad ang wastong kumpensasyon (sweldo) para sa mga manggagawang pangkalusugan na nasa harap ng laban sa Covid-19.”

Daing ng mga nars, isang taon na ang nakalipas ngunit hindi pa rin ipinatutupad sa maraming ospital ang umento na ipinangako sa kanila ng rehimen. Noong Hulyo 2020, matatandaang inilabas ng rehimen ang Budget Circular 2020-4 na nagtaas sa sweldo ng bagong tanggap na mga nars sa mga pampublikong ospital mula ₱22,316 hanggang ₱24,391 (salary grade o SG 11) tungong ₱32,053 hanggang ₱34,801 (SG 15). Hanggang sa kasalukuyan, panawagan ng mga nars ang kagyat na pagpapatupad nito at paglalabas ng nakabimbin na special risk allowance (₱5,000) at active hazard pay (₱3,000) na nakalaan para sa kanila.

Ibinaba rin ng isang ranggo ang istatus ng lahat ng nars na may pusisyon na Nurse II pataas o yaong mga sumusweldo ng hindi bababa sa ₱38,000 kada buwan. Inirereklamo ng mga senior nurse ang sapilitang pagpapapirma sa kanila ng kanilang mga employer sa mga dokumentong nagsasaad na sumasang-ayon sila sa demosyon. Hindi ibinaba ang kanilang sweldo ngunit nangangahulugan ang demosyon na hindi ito itataas.

Hindi rin nakatanggap ng umento ang 48,316 na mga kontraktwal na nars sa mga pampublikong ospital na hindi sinaklaw ng naturang kautusan. Mas masaklap ang kalagayan ng libu-libo pang nars sa mga pribadong ospital na karaniwang nakatatanggap lamang ng ₱10,000 kada buwan.

Ang mga nars ang pinakabulnerableng tamaan ng Covid-19 sa lahat ng mga medical frontliner dahil sila ang pinakamadalas na humaharap sa mga pasyenteng tinamaan ng bayrus. Ayon sa pinakahuling ulat ng rehimen, tinatayang 6,000 sa 17,000 medical frontliner na nahawa ng bayrus ay mga nars. Sa kabila nito, napakabagal ng pagbibigay ng kumpensasyon sa mga nagastos sa pagpapa-ospital. Ayon sa FNU, may mga nars na dalawa hanggang tatlong beses nang nahawa ng Covid-19, ngunit hindi pa rin nakatatanggap ng anumang kabayaran.

Marami nang nars ang nakaiisip na magbitiw at maghanap na lamang ng ibang trabaho dahil sa kawalan ng “sapat na pagkalinga o suporta” mula sa gubyerno sa kabila ng pagod at peligro na kanilang kinahaharap.

Sa nakaraan, karaniwang natutulak ang mga nars na magtrabaho sa labas ng bansa dahil sa napakaliit na sweldo at limitadong mga oportunidad sa Pilipinas. Ayon sa pinakahuling datos ng Organization for Economic Cooperation and Development, umaabot sa ₱445,000 kada buwan ang maaaring sahurin ng mga nars sa ibang bansa. Ang abereyds na sahod ng mga nars sa US, na karaniwang destinasyon ng mga Pilipinong nars, ay nasa ₱319,000 kada buwan, at ₱190,000 naman sa United Kingdom.

Nang sumiklab ang pandemya, nagpatupad ang rehimeng Duterte ng deployment ban o pagtigil sa pagdedeploy ng mga manggagawang pangkalusugan sa ibang bansa noong Abril 2020 sa ngalan umano ng pagtugon sa kakulangan sa bansa. Binawi ito noong Nobyembre ngunit nilimitahan lamang sa 5,000 manggagawang pangkalusugan ang idedeploy kada taon. Wala ring ibinigay na bayad-pinsala ang rehimen sa tinatayang nasa 16,746 manggagawang pangkalusugan na apektado ng restriksyon.

Noong Pebrero, inamin mismo ni Department of Labor and Employment Sec. Silvestre Bello III na mayroong “sobrang suplay” ng mga nars sa bansa. Aniya, ang bansa ay mayroong tinatayang 400,000 nars sa kasalukuyan. Ayon naman sa FNU, tinatayang aabot sa 200,000 nars ang walang trabaho sa kasalukuyan ngunit walang ginagawang hakbang ang rehimen para isulong ang maramihang pag-eempleyo sa harap ng tumitinding kakulangan ng mga nars sa mga pampublikong ospital laluna sa mga Covid-19 ward. Laganap ngayon ang mga balita kaugnay sa pagsasara ng mga nurse station at mga pagtanggi ng mga ospital sa mga pasyente. Kabilang dito ang East Avenue Medical Center sa Quezon City na nag-ulat na kulang ito ng 30-35 nars.

﻿# Ang pamamayagpag ng mega-kroni na si Enrique Razon, Jr.



Pinaboran ni Rodrigo Duterte ang oligarkong si Enrique Razon, Jr. sa plano niyang magtayo ng isang “mega vaccine center” o dambuhalang pasilidad ng pagbabakuna sa pampublikong lupa sa Parañaque nitong Mayo. Sasaklawin ng proyekto ang 10 sa 15-ektaryang lupa na pinamamahalaan ng Nayong Pilipino Foundation (NPF). Ang lupang ito ay isa sa natitirang di sementadong lugar sa Metro Manila at tinubuan na ng mga kahoy at matataas na damo.

Nagkukumahog si Razon na itayo ang naturang pasilidad bago dumating ang 20 milyong dosis na binili niyang bakuna mula sa Moderna. Layunin niyang tipunin ang 10,000 hanggang 12,000 katao kada araw sa vaccine center sa baluktot na katwirang pabibilisin nito ang pag-abot sa “herd immunity” (o di na magkakahawaan) sa Metro Manila.

Ipinagpipilitan nina Duterte at Razon ang proyekto sa kabila ng malawak na pagtutol ng maraming grupo. Anang mga grupo, hindi kailangan ng “mega center” na magtitipon ng napakaraming tao na bulnerableng magkahawaan dahil mayroon namang maraming malalawak na lugar at bukas na espasyo na maaaring gamitin para rito. Mas maige rin, ayon sa mga nasa sektor pangkalusugan, na gamitin ang pondo para kumpunihin at palakasin ang mga barangay health center para magamit di lamang sa pagbabakuna kundi para sa iba pang serbisyong medikal.

Ang mega vaccine center ay pinakahuli lamang sa mga pabor na nakuha ng negosyanteng si Razon sa ilalim ni Duterte. Noon lamang Abril, tuluyan nang napasakamay ni Razon ang kontrol sa Manila Water Company, isa sa mga dambuhalang kumpanya sa tubig sa Metro Manila na pagmamay-ari ng pamilyang Zobel-Ayala. Ito ay matapos ang ilang taon nang pambabanta ni Duterte na “kontrolin” ang naturang kumpanya at pambabraso sa mga Ayala para isalang sa “renegosasyon” ang kontrata nito sa gubyerno. Sa kahuli-hulihan, napwersa ang mga Ayala na ibigay kay Razon ang 51% kontrol ng kumpanya, kahit pa 25% lamang ng mga sapi nito ang aktwal niyang binili.

Noong 2019, inagaw ni Razon ang monopolyo sa pagsuplay ng kuryente sa isla ng Panay mula sa Panay Electric Co. (PECO) matapos tumanggi ang Kongreso na i-renew ang prangkisa ng kumpanya. Sa halip, binigyan ng bagong prangkisa ang kumpanya sa enerhiyang More Power at iginawad kay Razon ang ari-arian ng PECO sa loob lamang ng dalawang buwan.

Bago nito, magkasunod na iginawad ni Duterte sa mga kumpanya ni Razon ang Wawa Dam Project sa Rizal at ang Chico Hydropower Project sa Tabuk, Kalinga. Parehong kasosyo ni Razon sa mga proyektong ito ang mga negosyong Chinese, gamit ang utang, tauhan at kagamitan mula sa China.


Monopolyong kontrol sa mga piyer

Si Razon ang ikalawang pinakamayamang Pilipino sa listahan ng Forbes Magazine ng mga bilyunaryo sa mundo ngayong taon. Tulad ng ibang bilyunaryo, lumaki ang kanyang yaman sa panahon ng pandemya—mula $3.4 bilyon noong 2019 tungo sa kasalukuyan nitong halaga na $5.1 bilyon o may 47% pagtaas.

Hawak niya ang International Container Terminal Services Inc. (ICTSI) na nagpapatakbo sa Manila South Harbor Port at may monopolyo sa pagpasok at paglabas ng lahat ng mga container sa Pilipinas. Noong 2017, binili ng ICTSI ang lokal na operasyon ng Manila North Harbour Port mula sa Petron Corporation. Ang ICTSI ay nangungunang kumpanya na namamahala ng mga piyer sa bansa. Nangangasiwa ito ng mga container o malalaking kahong metal na lalagyan ng mga produktong kalakal na dumadaan sa dagat.

Dagdag sa dalawang mayor na piyer, kontrolado ng ICTSI ang malalaking piyer sa Laguna, Batangas, Zambales (Subic), Cavite, Misamis Oriental, Davao, Tagum at Gen. Santos City. May mga operasyon din si Razon sa di bababa sa 23 piyer sa 18 bansa.

Liban sa mga piyer, may mga kumpanya si Razon sa konstruksyon at real estate (Prime Metroline Infrastructure Holdings Corp.), pasugalan (Bloomsberry Resorts Corp.), mina (Apex Mining), tubig (Prime Water Metroline Holdings Inc), enerhiya (Prime Metro Power Holdings Corporation), kuryente (More Electric and Power Corp.) at pamumuhunan (CLSA Exchange Capital Inc.).



Yumaman sa kroniyismo

Tulad ng maraming burgesyang kumprador, lumobo ang yaman ni Razon bunga ng kroniyismo. Pinakamabilis ang paglawak ng ICTSI sa panahon ng rehimen ni Gloria Arroyo dahil sa malapit na pagkakaibigan ni Razon sa asawa ng dating pangulo na si Mike Arroyo.

Binigyan siya ni Arroyo ng kapakipakinabang na mga kontrata sa imprastruktura sa loob at labas ng bansa. Si Arroyo ang unang naggawad sa kanya ng reklamadong lupa ng NPF kung saan nakatayo ngayon ang Solaire Resort. Ginarantiyahan ng estado ang utang ng kanyang mga kumpanya.

Sa panahon ni Arroyo, naging instrumento si Razon sa pagbili ng State Grid Corp. of China sa National Transmission Corp. Si Razon din ang nagsilbing “dummy” o tau-tauhan sa kumpanyang magiging kasosyo sana ng kumpanyang Chinese na ZTE sa ngayo’y kilala na naunsyaming aregluhang NBN-ZTE kung saan tumanggap ng milyun-milyong suhol at kikbak si Arroyo at kanyang mga upisyal.

Kapalit nito, pinondohan ni Razon ang kandidatura ni Arroyo at kanyang mga kaalyado. Sa eleksyong 2007, nagsilbi siyang tesorero ng Team Unity ng Lakas-Kampi, ang partido ni Arroyo. Nang mabuwag ang koalisyon, naging instrumento siya sa pagtatayo ng National Unity Party. Mayroon ito ngayong 45 myembro na nakaupo sa Kongreso at bahagi ng “supermayorya” ni Duterte. Sa darating na halalang 2022, isa si Razon sa nakikitang magpopondo sa kampanya ng mga tatakbo sa pagkapresidente.





﻿Ang mga dam ni Enrique Razon, Jr.

TATLO SA PINAKANAKAMAMATAY na proyektong dam sa bansa ngayon ay may kaugnayan sa mga negosyo ni Enrique Razon, Jr., na tinaguriang isa sa mga “Dutertegarch” o malalaking oligarko na pinapaburan ni Duterte. Ang mga ito ang Jalaur Megadam Project sa Iloilo na nakatakdang magsuplay ng kuryente sa kumpanyang More Power, ang Wawa Dam Project sa Montalban, Rizal na magsusuplay ng tubig sa kontrolado niyang Manila Water Company, at ang di pa nasisimulang pagtatayo ng dam sa Chico River sa Kalinga. Ang mga proyektong ito ay itinatayo sa mga lupa at ilog ng mga katutubo kabilang ang mga Tumandok ng Panay, Remontado-Dumagat ng Rizal at Igorot ng Kalinga.

Lahat ng mga lugar na ito ay may mahabang kasaysayan ng paglaban ng mga residente, at ng mararahas na kampanyang panunupil para patahimikin sila. Laganap sa mga erya na ito ang mga ekstrahudisyal na pamamaslang, iligal na pang-aaresto at detensyon, at sapilitang pagpapabakwit.

Di tulad ng ibang kumprador, hayagang sumusuporta si Razon sa pasismo ni Duterte. Noong 2017, ipinahayag niya ang kanyang tiranikong paniniwala na hindi magtatagumpay ang anumang programa sa imprastruktura kung hindi ito ipatutupad sa ilalim ng isang diktadura.




﻿Walang-habas ang henosidyo ng Israel sa Palestine



Tampok sa balita nitong ikalawang linggo ng Mayo ang brutal na pambobomba ng Israel sa matataong lugar sa Gaza Strip, isang masikip na engklabo kung saan nakakulong ang mahigit dalawang milyong Palestinian. Sigaw ng mga hedlayn ng balita ang “sigalot na Israel-Palestine,” “pagtindi ng karahasan” sa Gaza Strip at “lumalaking kwestyon” kaugnay sa mga krimen laban sa sangkatauhan ng “magkabilang panig.” Pinalalabas ng mga ito na animo’y boksing ang nagaganap kung saan patas ang laban at may sinusunod na mga tuntunin ang magkabilang panig.

Gayunpaman, hindi maitatago ng mga bidyo, larawan at ulat mula sa Gaza Strip ang tagibang na lakas ng Israel at ang malawakang pinsala at maramihang pagpatay ng mga bomba nito sa mamamayang Palestinian.

Noong Mayo19, halos 10,000 mga bahay at gusali na ang nawasak, kundiman iginuho, ng mga airstrike ng Israel. Kabilang dito ang mga eskwelahan, ospital, upisina ng mamamahayag at ang kaisa-isang laboratoryong nagpoproseso ng mga test ng Covid-19. Ilang araw bago nito, pinatay ng Israel ang signal ng internet at pinutol ang kuryente sa Gaza. Apektado nito ang suplay ng tubig ng daan-daan libong mga Palestinian, kabilang ang mga maysakit at nahawa ng Covid-19.

Sa huling mga ulat, 217 Palestinian na ang napatay sa mga pambobomba, 63 ay mga bata. Mahigit 1,400 ang sugatan at nasa 52,000 ang napilitang umalis sa kanilang mga bahay. Liban sa mga airstrike, binobomba rin ng Israel ang Gaza mula sa hangganan nito gamit ang mga kanyon.

Pinalalabas ng Israel na “gumaganti” lamang ito sa pagpapalipad ng mga rocket ng Palestine mula sa Gaza Strip. Pero una na nitong sinalakay ang moskeng Al-Aqsa sa East Jerusalem, isa sa pinakasagradong lugar ng relihiyong Muslim, sa gitna ng pagdarasal sa panahon ng Ramadan noong Mayo 8. Nagresulta ang reyd sa 205 Palestinian at 17 Israeli na sugatan. Bilang tugon, nagpalipad ng mahigit 1,000 rocket ang Palestine sa direksyon ng Israel noong Mayo 10. Ilan dito ay tumama sa mga sibilyan at ari-ariang Israeli. Ang ilan ay bumagsak sa loob din ng Gaza. Ang mayorya (hanggang 90%) ay napapaputok na sa ere ng sistemang anti-rocket ng Israel.

Ang reyd sa Al-Aqsa ay lundo ng ilang buwan nang panunulsol ng gulo ng mga grupong Israeli sa mga teritoryo ng Palestine sa East Jerusalem. Dumalas ang mga kontra-Arabong pahayag ng kunwa’y mga “ekstremistang” grupong Israeli na hayagang nananawagan ng “kamatayan sa mga Arabo.” Tumindi ang pananalakay ng mga grupong ito sa mga komunidad ng Palestine matapos pahintulutan ng Korte Suprema ng Israel noong Pebrero na agawin ng mga Hudyo ang lupang kinatitirikan ng mga bahay ng mga Palestinian sa East Jerusalem.

Labag ang naturang desisyon sa internasyunal na mga kasunduang naghati sa teritoryo sa dalawang mamamayan. Aktibong nilabanan ng mga Palestinian ang napipintong pagpapalayas sa kanila mula sa natitira nilang mga komunidad sa sagradong lupa ng Jerusalem.

Ang totoo, ang pagsalakay na ito ng Israel ay karugtong sa deka-dekada nitong kampanyang henosidyo at marahas na okupasyon sa mga teritoryo ng Palestine. Sa mga Palestinian, karugtong ito sa tinatawag nilang Al Nakba o Ang Sakuna, na naganap noong Mayo 15, 1948, kung saan sistematiko silang pinatay at pinalayas sa kanilang mga lupa para isilang ang bansang Israel.

Sa mahigit pitong dekadang okupasyon ng Israel, natulak ang mga Palestinian sa hiwa-hiwalay na mga teritoryo nito sa Gaza Strip (may laking lampas kalahati lamang ng National Capital Region) at West Bank (bahagyang mas malaking erya kung ikumpara sa isla ng Cebu). Ang sadyang pagkulong ng Israel sa mga Palestinian sa mga teritoryo ay tinatawag ngayong “apartheid” o ang patakaran ng rasistang paghihiwalay at diskriminasyon.

Hindi pa kailanman napaatras o napananagot ang Israel sa napakarami na nitong paglabag at krimen laban sa mamamayang Palestinian. Ito ay dahil itinuturing ng US at mga kapitalistang bansa sa Europe ang Israel bilang susing alyado sa rehiyon ng Middle East. Patuloy na tumatanggi ang US na kundenahin ang mga krimen ng Israel, at sa halip ay ang mga Palestinian pa ang tinagurian nitong “terorista.” Itinuring nito ang mga pambobomba ng Israel sa mga sibilyan bilang “pagsasagad” sa mga tuntunin ng digma at ang henosidyo bilang “pagdepensa sa sarili.”

Una nang tumanggi si US President Joseph Biden na repasuhin ang ayudang militar na ibinibigay ng US sa Israel sa maagang bahagi nitong taon. Tumanggi rin siyang patawan ang naturang ayuda ng pinakamagagaan na kundisyon, tulad ng pagbabawal ng detensyon ng mga batang Palestinian sa masisikip na kulungan. Taun-taon, ang Israel ang tumatanggap ng pinakamalaking ayudang militar mula sa US.

﻿




Palayain ang Palestine!

LIBU-LIBO ANG LUMABAS sa mga lansangan sa United States, Canada, United Kingdom, New Zealand at iba pang bahagi ng mundo para suportahan ang mamamayang Palestinian at kundenahin ang pambobomba ng Israel sa Gaza. Dala ng maraming grupo ang panawagang “Free Palestine!” o “Palayain ang Palestine!”

Sa United Kingdom, inokupa ng mga aktibista noong Mayo 19 ang isang subsidyaryong pagawaan ng armas ng Elbit Systems, na siyang nagsusuplay ng mga drone sa Israel at ginagamit laban sa Palestine. Idineklara naman ng Samidoun Palestinian Prisoner Solidarity Network ang Mayo 15-22 bilang Linggo ng Pakikibaka ng Palestine.

Sa US, nananawagan ang 140 mga organisasyon sa gubyernong Biden na pigilan ang pagpapalayas sa mga Palestinian sa East Jerusalem, kundenahin ang karahasan ng Israel sa Gaza at pigilan, gamit ang lahat ng paraan, ang mga krimen nito sa digma.



Ang Bayan
Mayo 21, 2021		﻿

